
Ishvaraproktam Shivadharmacharakathanam

ઈશ્વરપ્રોક્તં શિવધર્માચારકથનમ્

(શિવરહસ્યાન્તર્ગતે મહાદેવાખ્યે)

- શિવપાર્વતીસંવાદે -

સન્ધ્યામુપાસ્ય વિધિવદ્વૈતાને જુહુયાદ્યજેત્ ।
પઞ્ચાક્ષરં ચ ગાયત્રીં  શ્રીરુદ્રં પ્રણવં તથા॥ ૪૦॥
લિઙ્ગેઽર્ચયન્  મહાદેવં ત્રિસન્ધ્યં બિલ્વપલ્લવૈઃ ।
દેવર્ષીન્ પિતૃમુખ્યાંશ્ચ સન્તર્પ્યધીતવેદકઃ॥ ૪૧॥
કન્દમૂલફલાન્નૈશ્ચ વર્તયેદતિથિપ્રિયઃ ।
ત્રિસન્ધ્યમાચરેદ્યસ્તુ શિવાર્ચનમનુત્તમમ્॥ ૪૨॥
સન્ધ્યયોર્ભોજનં દેવિ મન્નૈવેદ્યાવિશેષતઃ ।
નિષિદ્ધં શોષયેદ્દેહં સ્વીયં વાપ્યતિથેરપિ॥ ૪૩॥
એવમાચરતે ધન્યઃ શિવભક્તઃ શિવાર્ચકઃ ।
પાપકઞ્ચુકમુત્સૃજ્ય જીર્ણાં ત્વચમિવોરગઃ॥ ૪૪॥
સ્વવંશ્યપિતૃભિઃ સાર્ધં શિવલોકે મહીયતે ।
કુર્યાદ્વર્ષં ચતુર્માસં મહાપૂજાપ્રવર્તતે॥ ૪૫॥
આષાઢ શ્રાવણે દેવિ કાર્તિકે   માર્ગશીર્ષકે ।
એકભક્તેન નક્તેન ભુક્તિકામી શિવાર્ચકઃ॥ ૪૬॥
ભોજયેચ્છિવભક્તાંશ્ચ શક્ત્યા દાનં ચ દાપયેત્ ।
આષાઢે ફલપૂજા સ્યાત્ યસ્ય કસ્ય શતાષ્ટકમ્॥ ૪૭॥
શ્રાવણે પારિજાતૈશ્ચ પૂજયેલ્લક્ષસઙ્ખ્યયા ।
કાર્તિકે   દીપમાલાભિર્દ્યોતયેચ્છિવમન્દિરમ્॥ ૪૮॥
સેવન્તિભિર્માર્ગશીર્ષે ભક્ત્યા સમ્પૂજયેચ્છિવમ્ ।
વસેચ્છિવપુરે રમ્યે ચાતુર્માસ્યાંર્ચકો નરઃ॥ ૪૯॥

ત્રિઃ સપ્તકુલસંયુક્તઃ સર્વભોગસમૃદ્ધિભાક્ ।
એવં પર્વોત્સવે શ્રાદ્ધે માસેષુ નિયતાશનઃ॥ ૫૦॥
ભોજયઞાછિવનૈવેદ્યં શિવં સમ્પૂજ્ય વાગ્યતઃ ।
પિતરઃ સર્વદેવાશ્ચ શિવમાશ્રિત્ય સંસ્થિતાઃ॥ ૫૧॥
પ્રીતે શિવે તુ તે સર્વે સુપ્રીતાઃ સ્યુર્નસંશયઃ ।
વૃક્ષસ્ય મૂલસેકેન શાખાઃ પુષ્પ્યન્તિ વૈ યથા॥ ૫૨॥
શિવે શિવાર્ચનપ્રીતે પુષ્પ્યત્યસ્ય વપુર્જગત્ ।
નાઽનિષ્ટમાચરેત્ કિઞ્ચિત્ સર્વદેહેષુ સર્વદા॥ ૫૩॥
મનોવાક્કાયજૈર્દોષૈર્નિયતાત્માપિ   પાપિષુ ।
યદિ કુર્યાત્પ્રમાદેન સોઽષ્ટમૂર્તેરનિષ્ટકૃત્॥ ૫૪॥
કિમ્પુનઃ સર્વદેહેષુ શિવાત્મસુ મહેશ્વરિ ।
જ્ઞાનવૈરાગ્યસમ્પન્નં ભસ્મનિષ્ઠં જિતેન્દ્રિયમ્॥ ૫૫॥
વશ્યાત્માનં યતાત્માનં શાન્તં દાન્તં તપસ્વિનમ્ ।
ભોજયેચ્છામ્ભવં દેવિ વેદવેદાન્તપારગમ્॥ ૫૬॥
પઙ્ક્તિપાવનમૂર્ધન્યં  શ્રાદ્ધેષુ શિવયોગિનમ્ ।
યતીશ્વરાદિતત્વાનાં પરિજ્ઞાતારમીશ્વરિ॥ ૫૭॥
નાનિષ્ટં દ્વેષ્ટિ સમ્પ્રાપ્તં ન ચેષ્ટમભિનન્દતિ ।
ભવેત્સાધર્મ્યવૈધર્મ્યમેતજ્ઞાનસ્ય લક્ષણમ્॥ ૫૮॥
વર્ણેષ્વપ્યધિકો વિપ્રો વિપ્રાદ્વેદવિદુત્તમઃ ।
વેદવિદ્ભ્યોઽર્થવિચ્છ્રેષ્ઠસ્તસ્માદ્યાજી  વિશિષ્યતે॥ ૫૯॥
તતોઽપિ સત્રયાજીસ્યાદ્વર્ણિભ્યોઽપ્યધિકો   ગૃહી ।
વની ગૃહિભ્યોઽપ્યધિકઃ સન્ન્યાસી ચ તતોઽધિકઃ॥ ૬૦॥
તતો વેદાન્તનિષ્કૃષ્ટો રુદ્રજાપી તતોઽધિકઃ ।
સર્વેષામેવ વર્ણાનાં ત્રૈવર્ણપુરુષા નરાઃ॥ ૬૧॥
પુરુષેભ્યો દ્વિજશ્રેષ્ઠસ્તતો વૈ ગ્રન્થપારગઃ ।
ગ્રન્થજ્ઞાદ્વેદવિદ્વાંસસ્તેભ્યસ્તત્વાર્થચિન્તકાઃ॥ ૬૨॥
તત્ત્વવિદ્ભ્યોઽપિ દેવજ્ઞો વિશિષ્ટ ઇતિ મે મતિઃ ।

વેદાન્તવિદ્ભ્યઃ કોટિભ્યો વિશિષ્ટાઃ શિવયોગિનઃ॥ ૬૩॥
યોગજ્ઞા યોગનિષ્ઠાશ્ચ પિતરો યોગસમ્ભવાઃ ।
ભુઙ્ક્તે (ભુક્ત્વા) પ્રીણાતિ (પ્રીણન્તિ) તે તસ્માદ્વિશિષ્ટાઃ શૈપિવિષ્ટકાઃ॥ ૬૪॥
સર્વયજ્ઞતપોદાનૈઃ કૃતૈઃ સાઙ્ગૈશ્ચ  યત્ફલમ્ ।
શામ્ભવો વેદવિપ્રો યો ભસ્મનિષ્ઠોઽત્રભુજ્યતે
(શામ્ભવો વેદવિપ્રો યો ભુઙ્ક્તે ભસ્મસુનિષ્ઠધીઃ)॥ ૬૫॥
નતેન કિં  ગૃહસ્થેન પ્રાપ્તં ક્રતુશતૈરપિ ।
ત્રિવિદ્યાવેદિનઃ શ્રેષ્ઠા નિયમાધ્યાયિનોઽપિ ચ॥ ૬૬॥
તતોઽપિ યાજુષાઃ  શ્રેષ્ઠાસ્તોવાજસનેયિનઃ ।
સામ્નાં પદસ્વરાભિજ્ઞાશ્છન્દોગાસ્તુ તતોઽમ્બિકે ॥ ૬૭॥
તતોઽથર્વવિદઃ શ્રેષ્ઠાસ્તતો મન્ત્રવિદઃ સ્મૃતાઃ ।
કદ્રુદ્રજાપ્યનિરતાઃ શતરુદ્રીયજાપકાઃ॥ ૬૮॥
ભસ્મનિષ્ઠા રુદ્રજાપ્યનિરતાઃ પાપવર્જિતાઃ   ।
જ્યેષ્ઠાર્ચનરતો વિદ્વાન્ તતો વૈજ્યેષ્ઠસામગઃ॥ ૬૯॥
ષડઙ્ગવિત્તતો  દેવિ તતોઽપ્યુપનિષત્પરઃ ।
બૃહજ્જાબાલનિરતઃ પુરાણેષુ ચ નિષ્ઠિતઃ॥ ૭૦॥
ઇતિહાસાર્થવિચ્છ્રેષ્ઠસ્તતો  ધર્મવિદુત્તમઃ ।
તથાઽથર્વશિરોઽધ્યેતા શિખાધ્યાયી તતોઽપિ ચ॥ ૭૧॥
કૈવલ્યોપનિષદ્ધ્યાનાધ્યાયી મેઽદ્ય વિશિષ્યતે ।
કાલાગ્નિરુદ્રજાપી સ્યાત્તતોદેવિ વિશિષ્યતે॥ ૭૨॥
તતઃ શિવરહસ્યજ્ઞઃ શામ્ભવઃ શ્રેષ્ઠ ઉચ્યતે ।
વશ્યેન્દ્રિયઃ પ્રસન્નાત્મા યો ન દ્વેષ્ટિ ન કાઙ્ક્ષતે॥ ૭૩॥
શબ્દાદિવિષયાન્ ભોગાન્ યો જાનાતિ ગુણાગુણમ્ ।
જ્ઞાનવૈરાગ્યસમ્પન્નઃ પ્રસન્નઃ સંયતેન્દ્રિયઃ॥ ૭૪॥
યુક્તો હ્યષ્ટાઙ્ગયોગેન  સંજ્ઞાની શ્રેષ્ઠ ઉચ્યતે ।
શિવધર્મોદ્ભવજ્ઞાનાજ્જ્ઞાનવૈરાગ્યસમ્ભવઃ॥ ૭૫॥
જ્ઞાનવૈરાગ્યયુક્તસ્ય શિવયોગઃ પ્રવર્ધતે ।
શિવયોગેન સર્વજ્ઞઃ પરિપૂર્ણઃ સ્થિરો ભવેત્॥ ૭૬॥

સ્વાત્મન્યવસ્થિતઃ સર્વઃ શિવવત્સર્વગો ભવેત્ ।
સ્વાત્મારામસ્ત્વસઙ્ગશ્ચ  સર્વત્રૈવ ન સંશયઃ॥ ૭૭॥
તાદૃશં ભોજયિત્વા તુ જગદ્ભોજ્ય ફલં લભેત્ ।
યો વા દોષવિનિર્મુક્તાં ગાં ચ દદ્યાત્પયસ્વિનીમ્॥ ૭૮॥
ઘણ્ટાભરણવસ્ત્રાઢ્યાં સવત્સાં ચ દૃઢાઙ્ગકામ્  ।
દદ્યાદ્ગોદાનમુત્કૃષ્ટં શામ્ભવેષુ યતાત્મસુ॥ ૭૯॥
મધ્યમોત્તમવસત્રાણિ યો દદ્યાત્તુ નવાનિ ચ ।
શિવભક્તેષુ વસ્ત્રાણિ યાવત્તત્તન્તુસઙ્ખ્યયા॥ ૮૦॥
તાવદ્વર્ષશતં દેવિ સ્વર્ગલોકે મહીયતે ।
બ્રહ્મચર્યસમોપેતઃ શાન્તઃ શીલપરાયણઃ॥ ૮૧॥
અહોરાત્રં ન ભુઞ્જીત ઉપવાસસ્ય લક્ષણમ્ ।
અહઃસુ ચાપ્યુપોષ્યૈવ સાયં યામે ચ ભોજયન્॥ ૮૨॥
તન્નક્તમિતિ ચ પ્રોક્તં છાયાનક્તં દિનાન્તિમે ।
અયાચિતં કેનચિદ્વા દત્તં યદ્ભુજ્યતે હિ તત્॥ ૮૩॥
સક્તૂન્ પ્રાશ્ય ન દુષ્યેત વચનાત્ બ્રાહ્મણસ્ય હિ ।
ષાણ્માસં ચ હવિઃ ક્ષારવર્જિતં   સંસ્તુતં વ્રતમ્॥ ૮૪॥
ચન્દ્રાયણં તદ્વિજ્ઞેયં હ્રાસવૃદ્ધ્યા  તુ પક્ષયોઃ ।
શિશુચન્દ્રાયણં દેવિ પક્ષયોઃ શુક્લકૃષ્ણયોઃ॥ ૮૫॥
કુર્વન્ કૃચ્છ્રં  શિવં પૂજ્ય લભતે ફલમુત્તમમ્ ।
એવં કુર્વન્ શિવાચારં વસેતૈવં ગૃહાશ્રમે॥ ૮૬॥
વર્ણી વની ગૃહસ્થો વા યતિશ્ચૈવ વિશેષતઃ ।
શિવલોકે મહીયેત યાવદ્બ્રહ્મા દિવા શિવે॥ ૮૭॥
॥ ઇતિ શિવરહસ્યાન્તર્ગતે ઈશ્વરપ્રોક્તં શિવધર્માચારકથનં સમ્પૂર્ણમ્॥
-॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૪૮ શિવધર્માચારઃ । ૪૦-૮૭॥

- .. shrIshivarahasyam . mahAdevAkhyaH ekAdashamAMshaH . adhyAyaH 48

ઈશ્વરપ્રોક્તં શિવધર્માચારકથનમ્

Notes:

Śivaશિવ outlines the procedures for worshipping Him including those via the Śivaliṅga

શિવલિઙ્ગ ?; and mentions about the CandrāyaṇaVratam ચન્દ્રાયણવ્રતમ્.

Several other procedures are mentioned throughout the 12 Aṁśa- s ૧૨ અંશાઃ of the

ŚivaRahasyam શિવરહસ્યમ્.

Selected Śloka-s from the chapter are given on this page.

